1. По најавата за вложување приговор од страна АД ЕСМ, со допис се обративме до ОЈО ГОКК и баравме доколку биде вложен, приговорот да ни биде доставен на одговор. Иако нашиот Закон за кривична постапка изречно не го предвидува правото на одговор на приговор, истото произлегува од релевантната пракса на Европскиот суд за човекови права и таквата пракса е цитирана во нашиот допис до обвинителството.
2. Не би го коментирале она што се случува во јавноста, ние сме фокусирани на докажување на клучните тези на одбраната во постапката пред надлежните институции. Меѓутоа, би упатиле апел до медиумите за придржување до професионалните стандарди при известувањето за случајот, посебно за начелото на сослушување на другата страна. Во досегашното известување, изнесени се определени невистини и шпекулации, за кои не е правно реагирано со цел да не се дефокусира официјалната истрага. Во иднина, со цел да се одбегнат вакви ситуации, стоиме на располагање за одговор на сите прашања и спремни сме да доставиме релевантна документација. 
3. Крајно сме изненадени од реакцијата на наводно оштетеното АД ЕСМ дека ќе вложи приговор, бидејќи во текот на постапката двајца нивни претставници, овластени од сегашното раководство, предупредени за последиците од давање лажен исказ, на записник изјавија дека од предметните договорите компанијата нема претрпено никаква штета. Дополнително, истите тие претставници не најдоа ништо спорно ниту во постапката за склучување на договорите, ниту во делот на исполнувањето на истите. Немаше приговор на квалитетот на доставениот мазут, динамиката на достава, цената или било кој друг елемент на договорите.
